
మతిఁ బూని నీమాట మఱి సేయు" ననిన - నతనిఁ గోపించి యయ్యమరారిఁ జూచి

యీబొంకు లగుమాట లెల్ల నేమిటికి - నాబాహుబల మేచి ననుఁ జూతు గాక!

నిశ్చయంబుగ రాము నిర్జింతుఁ బోర - నిశ్చింతమున నుండు నీ విటమీఁద”

నని కుంభకర్ణుఁ డుదగ్రుఁడై పలుక - విని రావణుఁడు గడువేడ్క దీపింపఁ

దనకుఁ బునర్జన్మతాసిద్ధి గలిగె - నని చాల మోదించి యనుజన్ముఁ జూచి

“చని యాజి రామలక్ష్మణుల నిర్జింతు - వని నమ్మినాఁడ నీయతులసత్వంబు

శౌర్యంబునందు నీసరి యైనవీర - వర్యులు లేరు ధ్రువం బివ్విధంబు3740

మునుకొని శూలంబు మొదలుగాఁ గలుగు - ఘనతరాయుధములఁ గయ్యంబు సేయు"

మని ప్రీతి రెట్టింప నతనికి నిచ్చె - ననుపమరత్నమయాభరణములు

నారావణునితమ్ముఁ డాభూషణములు - వారక దాల్చి ప్రజ్వలితాంగుఁ డగుచుఁ

దనరారుపసిఁడికత్తళ మొప్పఁ దొడిగి - వినుతసంధ్యాంబుదావృతగిరి వోలె

బహురత్నమేఖలాబద్ధుఁ డై యొప్పె - నహిరాజబద్ధమంథాద్రిచందమున

నొప్పి రణోత్సాహ ముప్పొంగి పొంగి - యప్పుడు చనుదెంచి యసురపుంగవుఁడు

త్రిజగద్భయంకరదీప్తమై పర్వ - విజయసూచకభేరి వేయంగఁ బనిచె.




కుంభకర్ణుఁడు యుద్ధమునకు వెడలుట


శూలిశూలముకంటె సొంపారి మొనల - వ్రాలినమంట లుజ్జ్వలములై నిగుడ

నిప్పులు చెదర మానిత మైనపూజ - నొప్పి రత్నప్రభ నుజ్జ్వలం బగుచుఁ

బ్రతివీరశోణితభంజితంబైన - యతులశూలముఁ బట్టి యన్నకు మ్రొక్కి

యతనిదీవనలతో నాసభాంతరము - వితతసముద్యోగవేగుఁడై వెడలె.

నీకష్టతనువులో నే మేల నిలుతు - మోకుంభకర్ణ! రణోర్వర దీని

వైతువు రమ్మని వానిప్రాణంబు - లాతతగతి నీడ్వ నరుగుచందమున

నంత రాక్షసకోటి యాకుంభకర్ణు - నంతంతఁ గూడి కయ్యంబున కరిగెఁ.

దురగంబు లెక్కి సింధురముల నెక్కి - యరదంబు లెక్కి సింహంబుల నెక్కి

కాటుకకొండలగతిఁ దనరారి - మేటిదంష్ట్రంబుల మెఱుఁగులు చెదర

గ్రౌర్య మంతయుఁ గూర్చి కరులిడ్డకరణి - శౌర్యంబు రూపులై చరియించుభంగి

గయ్యంబు సేఁత యేకార్యంబు గాఁగ - నయ్యయితెఱఁగుల నాటోప మొప్పఁ

బరిఘపట్టసగదాప్రాసకోదండ - కరవాలకుంతముద్గరభిండివాల

పరశుచక్రాయుధపటుసాధనములు - పరఁగఁ బదాతి యుద్భటవృత్తి నడిచె

నీచందమునఁ గూడి యెల్లసైన్యములు - వే చనుదేర గర్వితచిత్తుఁ డగుచు

బురకామినీతతి పుష్పవర్షములు - గురియ రణోద్యోగి కుంభకర్ణుండు

చంద్రమండలనిభచ్ఛత్రంబు లొప్పఁ - జంద్రబింబాస్యలు చామర లిడఁగఁ

దురగహేషలును సింధురబృంహితములు - వరరథనేమినిస్వనపరంపరలు












[image: ]

[image: ]

"https://te.wikisource.org/w/index.php?title=పుట:Ranganatha_Ramayanamu.pdf/405&oldid=431784" నుండి వెలికితీశారు


					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 15 ఫిబ్రవరి 2024న 00:01కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

